
Günümüzdə süni intellektin sürətli inkişafı onun bir çox sahələrdə geniş isti-
fadə edilməsinə imkanlar yaradır. Hazırda təhsildən səhiyyəyə, nəqliyyat-
dan sənayeyə qədər bir çox sahələrdə geniş istifadə olunan süni intellekt 

jurnalistikaya da nüfuz etməyə başlayıb. Artıq jurnalistikanın bir çox sahələrində 
süni intellektdən istifadənin kifayət qədər nümunələri mövcuddur. Məsələn, araş-
dırma jurnalistikasında müntəzəm olaraq böyük məlumat bazalarının təhlil olun-
masına ehtiyac yaranır, ancaq bu məlumatların ənənəvi üsullarla təhlil edilməsi 
zamanı bir qədər çətinliklər yaranır.

Belə ki, axtardığın məlumatları əldə et-
mək həm vaxt itkisinə səbəb olur, həm də 
istədiyin mənbəni tapmaq, yaxud əldə et-
mək müşkülə çevrilir. Ancaq minlərlə sənəd 
və məlumatın süni intellekt vasitəsilə ana-
liz olunması müxtəlif tədqiqat istiqamətləri 
üzrə gizli faktların üzə çıxarılması prosesini 
sürətləndirir. 

Süni intellektin ən praktik tətbiq sahələ-
rindən biri də audio və video materialların 
avtomatik transkripsiyasının yaradılması-
dır. Bu texnologiya müsahibələrin, çıxış-
ların və digər danışıq materialların yazılı 
mətndə əks etdirilməsini çox sürətli və 
dəqiq şəkildə təmin edir. Əvvəllər bu pro-
ses saatlarla vaxt aparır, jurnalistləri bütün 
audiomaterialları dinləyərək onu əllə yazılı 
mətnə çevirmək məcburiyyəti qarşısında 
qoyurdu. Ancaq süni intellekt alətləri bu 
prosesi avtomatlaşdıraraq jurnalistlərin işini 
xeyli asanlaşdırır, onlara vaxtlarına qənaət 
etmək imkanı yaradır, eləcə də daha böyük 
informasiya bazalarına əlçatanlığı yaxşılaş-
dırır.

Müasir dövrdəki informasiya bolluğu və 
xəbərlərin sürətlə yayılması “feyk” xəbərlə-
rin də ictimaiyyətə tez bir zamanda nüfuz 
etməsinə səbəb olur və bu, cəmiyyət üçün 
ciddi risklər yaradır. Elə bu problemin həl-
lində də süni intellekt texnologiyalarından 
istifadə səmərəli nəticələr verir. Məsələn, 
xəbər mətnindəki mənbələrin təhlil edilmə-
sində, “deepfake” və ya manipulyasiya edil-
miş vizual materialların aşkar olunmasında 
süni intellektdən istifadə ictimaiyyətə doğru 
və şə൵af informasiya çatdırmaq imkanlarını 
genişləndirir.

Vizual jurnalistikada da süni intellektin 
imkanlarından istifadə edilərək şəkil və vi-
deolardan məlumat çıxarıb təhlil edilir, daha 
sonra arxivləşdirilir. Bu prosesin mərkəzin-
də şəkil tanıma texnologiyası durur. Tanın-
mış obyekt və ya şəxslər  avtomatik olaraq 
etiketlənir. Məsələn,  “Prezident”, “bina”, 

“tədbir”, “cəngəllik” kimi açar sözlərlə 
vizual materiallar axtarılır və təsnif olu-
nur. Xüsusilə də böyük media qurumları 
(məsələn, CNN, BBC) yüz minlərlə saatlıq 
video və foto arxivlərini süni intellekt alət-
ləri ilə təsnif edir və kateqoriyalara ayırır. 
Bu, illər əvvəl çəkilmiş bir hadisəni sa-
niyələr içində tapmağı mümkün edir.

Ancaq onu da qeyd etmək lazımdır 
ki, süni intellektin jurnalistikaya mümkün 
mənfi təsiri geniş şəkildə müzakirə olunur. 
Belə ki, bəzi ekspertlər onun jurnalistlərin 
işini əvəz edə biləcəyindən narahatdırlar. 
Lakin bütün bu risklərə baxmayaraq, düz-
gün şəkildə istifadə edildikdə süni intellekt 
jurnalistikaya əngəl deyil, əksinə, böyük bir 
dəstəkdir. O, jurnalistlərin işini asanlaşdırır, 
vaxta qənaət imkanı yaradır, araşdırma im-
kanlarını genişləndirir və informasiya key-
fiyyətini artırır. Yəni süni intellekt jurnalist-
ləri əvəz etmir, əksinə, onları gücləndirir. 
Beləliklə, insan təfəkkürünün dominantlı-
ğının, eləcə də etik dəyərlərin və jurnalis-
tikanın əsas prinsiplərinin qorunması şərtilə 
bu texnologiya media dünyasında yeni bir 
dövrün başlanğıcıdır.

Süni intellektin potensialından maksi-
mum yararlanmaq və riskləri minimuma 
endirmək üçün media orqanları, jurnalist-
lər, texnoloqlar və tənzimləyici qurumlar 
arasında sıx əməkdaşlıq zəruridir. -urna-
listikanın əsas dəyərləri – dəqiqlik, obyek-
tivlik, etibarlılıq və ictimai məsuliyyət süni 
intellekt texnologiyalarının tətbiqi zamanı 
da qorunmalı və daha da gücləndirilməlidir. 
Süni intellekt artıq jurnalistikanın ayrılmaz 
bir hissəsinə çevrilir, lakin bu transformasi-
yanın etik prinsiplərə və peşəkar standartla-
ra sadiq qalaraq həyata keçirilməsi mühüm 
əhəmiyyət daşıyır.

Qoy sayımız azalmasın!
Lakin son 14 ildə illik doğum 73,7 min nəfər aşağı düşüb

Əhali artımının ildən-ilə aşağı düşməsi dünyanın bir çox ölkələri, o 
cümlədən Azərbaycan üçün ciddi narahatlığa çevrilir. Bu, ölkədə 
doğumun sayının azalması ilə sıx bağlıdır. 

Ədliyyə Nazirliyinin yerli qeydiyyat şö-
bələrində 2024-cü ildə 102 min 310 körpəyə 
şəhadətnamə verilib. Bu, 2023-cü illə müqa-
yisədə əhalinin hər 1000 nəfər hesabı ilə artı-
mın 11,1-dən 10-a düşməsi deməkdir. 2025-
ci ilin yanvar–fevral aylarında isə 15 min 971 
körpə doğulub. gtən ilin müvafiq dövrü ilə 
müqayisədə həmin göstərici 9,7-dək azalıb. 
Bu rəqəm ölkə tarixində qeydə alınmış ən 
aşağı göstəricidir. Azalma tempi ilin sonuna 
qədər davam edərsə, deməli, ciddi enmə baş 
verəcək və ümumi doğum sayı 100 minə çat-
mayacaq.

Xatırladaq ki, XX, əsrdən başlayaraq 
ölkəmizdə əhali artımı 2011-ci ilə qədər 
müşahidə olunub. 14 il əvvəl 176 min 72 
nəfər doğulub. O vaxtdan azalma başlayıb. 
2011-ci illə müqayisədə 2024-cü ildə doğu-
lan uşaqların sayı 73 min 662 nəfər az olub. 
Bu, Azərbaycan üçün düşündürücü rəqəmdir. 
Bəs doğulanların sayı niyə azalır" Səbəblər 
isə müxtəlifdir. Bu, ilk növbədə, ölkədə ni-
kaha girənlərin yaş həddinin artması ilə bağ-
lıdır. Hazırda ailə quran gənclərin yaş həddi 
28–30 arasında dəyişir. 30–35 yaşlarında 
ailələ quranlar da az deyil. Nəticədə gec ev-
lilik səbəbindən doğulan uşaqların sayı aşağı 
düşür. glkəmizdə 20 il əvvəl tamamilə fərqli 
mənzərə vardı. Kişilər 21–25, qadınlar isə 
20–24 yaşlarında ailə qururdular. Əvvəl qu-
rulan ailələrdə uşağın tez dünyaya gəlməsi 
prioritet idisə, indi 3 ildən, 5 ildən sonra uşaq 
dünyaya gəlir. Bu da müasir ailə modelində 
fərqli yanaşmanı göstərir.

Yaranmış durumla bağlı, demoqrafiya 
üzrə mütəxəssis, dövlət mükafatı laureatı 
Zakir Eminov bildirdi ki, evlilik yaşının art-
ması son vaxtlar ailə dəyərlərində dəyişiklik-
lərlə bağlıdır. Hazırda gənclər təhsillərini və 
karyeralarını ailə qurmaqdan üstün tuturlar. 
8ğurlu karyera onların sosial statusunu artı-
rır və cəmiyyətdə tanınmasını təmin edir. Bu, 
peşəkar və sosial həyatına əhəmiyyətli töhfə 
vermək istəyənlər üçün mühüm amildir. Kar-
yera həm də onların maliyyə müstəqilliyini 
təmin edir. 

Maliyyə müstəqilliyi isə karyeranın ən 
vacib aspektlərindən biridir. Məsələn, sabit 
gəliri olan qadın, başqalarından asılı olmadan 
özünü inamlı hiss edir və sərbəst qərar verir. 
Evlənməkdənsə karyera qurmaq, daha yaxşı 
yaşamaq istəyirlər. Düşünürlər ki, ali təhsil 
alıb, yaxşı iş yerlərində çalışdıqları üçün müt-
ləq ayrı evləri olmalıdır. Onlar vaxtlarının bir 
hissəsini uşaqlara ayırmaq istəmirlər. Çünki 
həm işdə, həm də evdə “enerji sərf edən” hə-
yat tərzi qadınları qorxudur. Nəticədə evliliyi 
qeyri-müəyyən bir müddətə təxirə salırlar. 

 Nikah yaşının artmasına digər səbəb isə 
gənclərin valideynlərinin həyatından gördük-
ləri mənfi nümunələrdir. Onlar ata və ana-
larının səhvlərini təkrarlamaqdan qorxurlar. 
Qəribə olsa da bu bir faktdır: toydan sonra 
kişi ilə qadın arasındakı münasibətlər tama-
milə dəyişir. Bəzən yaxşılığa, bəzənsə pisliyə 
doğru... Pisliyə doğru dəyişəndə isə ailədəki 
söz-söhbətlər artır. Belə ailə mühiti gəncləri 
evlilikdən soyudur, nikah masasına oturmala-

rına mane olur. Onlar valideynlərinin səhvlə-
rini təkrarlamaqdan qorxur, tərəddüd edirlər. 

Nikaha daxilolma yaşına təsir edən digər 
amillər də var. Məsələn, kişilərin evlənmək 
istəməmələrinin əsas səbəblərindən biri on-
ların qadın və ailə üçün məsuliyyət daşımaq 
istəməmələridir. Vətəndaş nikahında bu mə-
suliyyət daha aşağıdır. Bu halda kişi psixo-
loji və hüquqi cəhətdən qadın üçün daha az 
məsuliyyət daşıyır. Məsələn, vətəndaş nika-
hında kişi ayrıldığı təqdirdə əldə etdiyi əm-
lakı bölüşmək məcburiyyətində qalmır. Evli-
lik isə həm də kişinin maddi yükünü artırır. 
Bu səbəbdən də onlar nikaha girməkdənsə, 
vətəndaş nikahına üstünlük verirlər. Kişinin 
birlikdə yaşadığı qadınla evlənəndə isə yaşı 
çox olur.

Z. Eminov dedi: “Mən qadınların karyera 
piləkənləri ilə irəliləməsini, onların kişilər-
lə eyni maaş almasını, rəhbər vəzifələrdə 
işləmələrini, faydalı iş görmələrini dəstək-
ləyirəm. Təbii ki, qadın özünü xoşbəxt hiss 
etmək üçün mütləq karyera və ailə arasın-
da dəqiq seçim etməməlidir. Bununla belə, 
məncə, karyeradan ailə daha önəmlidir. Ailə 
istilik, sevgi və emosional rahatlıq mənbəyi-
dir. Qadın ailədə dəstək və qayğı tapır, bu da 
ona çətinliklərin öhdəsindən gəlməyə kömək 
edir”. 

Bir çox hallarda isə cütlüklər yalnız uşaq 
sahibi olmaq qərarına gəldikdən sonra evlə-
nir, 1 və ya 2 uşaq sahibi olmağa üstünlük 
verirlər. Birincisi, bu, onların sağlamlığı ilə 
bağlıdır. Bəzən gec evlilik səbəbindən qa-
dının səhhəti 2-dən çox uşaq dünyaya gə-
tirməyə imkan vermir. Bu, həm də onların 
bioloji imkanları ilə bağlıdır. Eyni problem 
kişilərdə də müşahidə oluna bilər.

İkincisi, valideynlərin övladlarını sağlam 
böyütmək və yaxşı təhsil vermək istəkləri də 
doğulan uşaqların sayına təsir edir. Düşünür-
lər ki, bu məqsədlə vəsaitlərini 3–4 uşağa 
deyil, 1–2 uşağa xərcləsələr daha çox uğur 
qazanmış olarlar. Buna görə də onlar ailədə 
uşaq sayının az olmasına fokslanırlar. Yəni 
valideynlər çalışır ki, uşaq sayı az olsun, 
onlara həm yaxşı təhsil, həm yaxşı tərbiyə 
versinlər. Gec evlənmənin digər səbəbi isə 
işsizliklə bağlıdır. Yəni ailə qurmaq məsələ-
sində işsizlik əsas rol oynayır və bu, çox vaxt 
nikahın qeydiyyatının təxirə salınmasına sə-
bəb olur. 

Yada salaq ki, doğumun azalmasına ölkə-
nin 1990-cı illərdə üzləşdiyi demoqrafik və-
ziyyət də təsir edir. Belə ki, ötən əsrin 80-ci 
illərin sonu, 90-cı illərin əvvəllərində post-
sovet məkanında keçid dövrü başladı. İqti-
sadi böhran, yaşayış səviyyəsinin pisləşməsi, 
millətlərarası münaqişələr və qonşu ölkə ilə 
hərbi vəziyyət doğumun sayını azaltdı. İndi o 
vaxt doğulanlar nikaha daxil olurlar. Aydındır 
ki, bu, doğumun sayına təsir edir.

glkədə ciddi narahatlıq doğuran 
məsələlərdən birinin də doğumun cins tərki-
binin süni surətlə pozulması olduğunu qeyd 
edən müsahibimiz bildirdi ki, bioloji norma-
ya görə, doğulan uşaqlar arasında cinsə görə 
nisbət 100 qıza 105–106 oğlan təşkil edir. 
Həyatının ilk 5 ili ərzində oğlan uşaqları ara-
sında ölüm əmsalı daha yüksək olur, 10 yaşa 
çatanda isə bu nisbət balanslaşır. Beləliklə, 
doğulan hər 100 qıza düşən oğlan nisbəti 
105–106-nı keçməməlidir. Azərbaycanda isə 
hazırda 100 qıza nisbətdə 116 oğlan doğulur. 
Doğulan oğlanların sayının çox olması dö-
lün cinsinə görə hamiləliyə son verilməsi ilə 
bağlıdır. Və bu cür seçim, doğulan uşaqlar 
arasında cins nisbətinin pozulmasına birba-
şa təsir göstərir. Bu, həm Azərbaycan üçün, 
həm də qlobal yanaşsaq, dünya üçün böyük 
problemdir. Nəticədə, bu səbəbdən də do-
ğulan uşaqların sayı azalır. Bunlar əvvəllər 
Qərb ölkələrində trend idi, indi isə bizdə de-
moqrafik problemlemə çevrilib. Ailə, Qadın 
və 8şaq Problemləri üzrə Dövlət Komitə-
sinin sədri Bahar Muradova deyib: “Qızlar 
doğulmadan öldürülürlərsə, bu, getdikcə on-
ların sayının azalmasına gətirib çıxarır. Bu, 
ilk illərdə özünü o qədər də büruzə vermir, 
amma zaman keçdikcə orta məktəblərdə qız-
ların sayının azalmasına gətirib çıxarır. Bu, 
demoqrafik problemlər yaradacaq. Çünki 
ailələrin qurulması prosesində çətinliklər 
olacaq. Daha az uşaq dünyaya gələcək. Daha 
az uşaq dünyaya gəlirsə, deməli, əhalinin 
sayı azalacaq.

Azərbaycanda vaxtilə çoxuşaqlı ailələr 
çox olub. Müxtəlif səbəblərdən sayın azal-
ması həm mənəvi, həm də demoqrafiq prob-
lemlər yaradır. Bir də ki bu ayrı-seçkilik və 
qızlara qarşı aşağılayıcı münasibətdir. Bu, 
qızları dünyaya gətirən anaya qarşı da aşa-
ğılayıcı münasibətdir. Çünki bu gün doğulan 
qız sabahın anasıdır. Onu indidən həyatdan 

məhrum etməklə gələcəkdə xalqın, dövlətin 
həyatında iştirakdan da məhrum etməkdir və 
yolverilməzdir”.

Bütün bunların nəticəsində hər il nikaha 
daxilolmalar azalır. Dövlət Statistika Ko-
mitəsinin məlumatında bildirilir ki, 2024-cü 
il ərzində ölkədə 49 min 508 nikaha daxilol-
ma halları qeydə alınıb. 2023-cü illə müqa-
yisədə 2024-cü ildə əhalinin hər min nəfərinə 
nikahların sayı azalaraq 5,3-dən 4,9-a düşüb. 
Bu, gənc ailələrin az uşaq dünyaya gətirmə-
sinə təsir edir. 

Beləliklə, çoxuşaqlı ailələrin sayı azalır, 
ölkədə yaşlı adamların sayı artır, əhalinin 
artımı aşağı düşür. Dövlət Statistika Komitə-
sinin məlumatına görə, 2011-ci ildə əhalinin 
təbii artımı 122 min 310 nəfər olubsa, 2024-
cü ildə bu rəqəm 43 min 401 nəfərə düşüb. 
Rəqəmlərdən də görünür ki, 2011-ci illə 
müqayisədə təbii artım 78 min 909 nəfər az 
olub. Bu gedişlə vəziyyət kritik hal alacaq. 
Mütəxəssislər qeyd edirlər ki, Azərbaycanda 
təbii artımın bu cür ləngiməsi əvvəllər müşa-
hidə olunmayıb.

Z. Eminov qeyd edir ki, bu, Azərbaycan-
da əmək qabiliyyətli yaşda ölən insanların 
sayını da azaldır: “Əmək qabiliyyətli yaşdan 
aşağı və yuxarı yaşlarda olan əhali, qey-
ri-məhsuldar təbəqəni əks etdirir və onların 
saxlanılmasına böyük həcmdə resurs tələb 
olunur ki, bu da iqtisadi inkişafın templəri-
ni azaldır. Sosial təminat, xüsusilə təqaüd və 
səhiyyə sistemlərinin qarşısında əlavə prob-
lemlər yaradır, əlavə dövlət vəsaitləri və sosi-
al infrastrukturda yeni yanaşmalar və böyük 
dəyişikliklər tələb edir”.

Deməli, gələcəkdə demoqrafik prom-
lemlərlə qarşılaşmamaq üçün vaxtında təd-
birlər görülməlidir. glkədə əhalinin gənc və 
enerjili olmasına çalışılmalıdır. Bunun üçün 
çoxuşaqlı ailələrin beşdən üçə endirilməsi 
ilə bağlı məsələ ilə yanaşı, mənzil təmina-
tı, təhsil və digər xərclər, sosial müavinət-
lər həllini tapmalıdır. Yəni gəlirləri aşağı 
olduğu üçün nikaha girməyənlərə yardım 
– ailə qurmaq üçün pul mükafatları, uşaq 
müavinətləri, üçüncü uşağın doğulmasına 
görə mənzillə təminat kimi üstünlüklər ve-
rilməlidir. 

Türkiyə Avropaya indi daha çox lazımdır 
Bir vaxtlar Brüssel Ankaraya yad gözlə baxırdı

Türkiyə Prezidenti Rəcəb Tayyib Ərdoğan Romada İtaliyanın 
Baş naziri &iorcia Meloni ilə birlikdə iştirak etdiyi Türkiyə-İtaliya 
birgə biznes-forumunda çıxış edib. Bildirib ki, son illər ölkəsinin iş 
adamları italiyalı həmkarları ilə birgə bir çox uğurlu layihələr icra 
edərək, iqtisadi yüksəliş və rifaha töhfə verirlər. 
R.T.Ərdoğan, həmçinin vurğulayıb ki, 

xanım siyasətçi Ciorcia Meloninin liderliyi 
ilə İtaliya hökuməti iki ölkə arsında əlaqələ-
rin inkişafına dəstək verir və bu amil müna-
sibətlərə bir dinamizm gətirir. Qardaş ölkə-
nin lideri Türkiyə iqtisadiyyatının mövcud 
durumu və perspektivləri barədə də fikirlər 
səsləndirib. 

Görünən budur ki, Ankara hazırda Av-
ropa İttifaqının (Aİ) iqtisadi gücünə görə 
3-cü dövləti sayılan İtaliya, eləcə də qitənin 
digər ölkələri ilə sıx əməkdaşlıq qurmağa 
hazırdır. Yeri gəlmişkən, Türkiyə-İtaliya 
tərəfdaşlığı Aİ-yə başqa üzv dövlətlər üçün 
də örnək ola bilər. Təəssüf ki, son dövrlərə 
qədər, daha dəqiq desək, Rusiyanın 8kray-
naya hərbi müdaxiləsinə kimi, Aİ Türkiyə 
ilə bütün sahələrdə əməkdaşlığa heç də “sı-
caq” yanaşmırdı. 

Brüssel hətta bir neçə il əvvəl Türkiyə 
ilə Gömrük İttifaqı müqaviləsinin müddəti-
ni uzatmaqdan imtina edib. Bunun üçün ən 
müxtəlif siyasi və hüquqi bəhanələr gətiri-
lib. Bu, Türkiyənin Aİ üzvləri, eləcə də İta-
liya ilə ticarət əlaqələrinə mənfi təsir göstə-
rir. Ankara ümid edir ki, italiyalı siyasətçilər 
problemin çözülməsi üçün Brüsseldə Tür-
kiyənin lehinə lobbiçilik edə bilər.

Aİ indi Türkiyəyə artıq başqa gözlə 
baxmağa məhkumdur. Belə ki, qitə dövlət-
ləri öz təhlükəsizlikləri üçün Şərqdən gələn 
kəskin təhdidlərin fərqindədirlər. Aİ onillər 
boyu ABŞ-ın “təhlükəsizlik çətiri” altında 
özünü kifayət qədər komfortlu hiss edirdi. 
Artıq Pentaqon Avropanı himayə etmək 

niyyətində deyil. Bir sözlə, qitə öz başının 
hayına özü qalmalıdır. 

Avropanın NATO-da ABŞ-dan ən bö-
yük silahlı qüvvələrə sahib olan Türkiyə ilə 
dil tapmağa çalışması gözlənilən idi. Qeyd 
edək ki, Roma ilə Ankara arasında əlaqələ-
rin güclənməsi bu istiqamətdə atılan ilk və 
mühüm addımlardan biri kimi qəbul edilə 
bilər. Avropanın digər böyük dövlətləri bun-
dan özləri üçün dərs çıxarmalıdırlar. 

Bakı Dövlət 8niversitetinin professoru, 
tarix elmləri doktoru Atamoğlan Məmmədli 
hesab edir ki, Fransa və Almaniya uzun illər 
boyu Türkiyəyə münasibətdə yürütdükləri 
qısqanc və qərəzli mövqelərindən geri çəkil-

məlidirlər. Vaxtilə Fransada Ankaranın ünva-
nına əsassız tənqidi ifadələr işlədənlər artıq 
öz ritorikalarını dəyişməyə başlayıblar. 

Siyasətdə əbədi dostlar olmur, yalnız 
özəl və milli maraqlar olur. Dünən rəqib, hət-
ta düşmən olanlar bu gün dostlara da çevrilə 

bilirlər. Fakt budur ki, Türkiyə indi Avropaya 
çox lazımdır. Eyni zamanda, etiraf edək ki, 
Aİ də bir tərəfdaş olaraq Ankara üçün böyük 
əhəmiyyət kəsb edir. 

Avropada yazılmamış bir qanun var. 
Hansı bir dövlət qitəni özünə tabe etmək 
istəyəndə digər ölkələr bunun əleyhinə çıxır-
lar. Napoleonun, Hitlerin taleyini göz önünə 
gətirmək olar. Avropa üçün bu gün qitənin 
şərqindən qaynaqlanan real təhlükə yaranıb. 
Türkiyə isə dost və müttəfiqlərə heç vaxt 
arxa çevirməyib. Buna görə də Ankara ilə 
dost olmaq istəyənlərin sayı çoxalıb. 

0ΩVD৻P�AB'8LLAYE9�
XQ

Beynəlxalq  həyat 

Süni intellekt indi 
jurnalistlik də edə bilir

GÜNÜN  MÖVZUSU

Admin
Машинописный текст
       Xalq qəzeti.- 2025.- 1 may (№87).- S.




